
Ek din ek bahut bara mojiza hua. 5000 mardon
ko bal-bachchon samet ek jhil ke kinare bithakar
khana khilaya gaya.
» Is men mojizad kyd tha? Har koi khana khila sakta
hai.
Be-shak. Lekin mojiza yih tha ki sab ke sab
panch rotiyon aur do machhliyon se ser hue.
» Kaun is tarah ka kam kar sakta hai?
Ek hi hai. Khudawand Isa.
Lekin yih ek alag kahani hai. Ab din dhal gaya tha,
aur jagah wiran thi. Log khisakkar apne apne ghar
jane lage.
Khudawand Isa aur un ke shagird kam se chur-
chir ho gae the.
» Kya unhon ne wahan dera lagakar aram kiya?



Nahin. Khudawand Isa aksar aisa kam karta hai
jo ham nahin sochte. Wuh to kashti lekar ae
the. Ab ustad ne apne shagirdon ko zabardasti
kashti men bithakar kaha ki jhil ke par chale
jao.
Shagird to use akele chhorkar jana nahin chahte
the. Un ka man yih tha ki ab ham is mojize ki
khushi manaen, ek disre ko mubarakbad kahen.
Aur kya yih achchha mauqa nahin hoga ki ustad
ham par zahir kare ki wuh al-Masih hai. Wuhi
jis ka intazar imandar sadiyon se kar rahe hain.
Shayad ab wuh dushman ko mulk se nikal de.

Sab se Ahm Bat: Rishta

Magar nahin. Khudawand Isa aisi siyasi baton
men dilchaspi nahin leta.

Hindustan men dharm aur din hamesha siyasi
rang apnata hai. Dharm ke bare leader hamesha
siyasat men a jate hain. Par Isa Masih ko sirf ek
bat ahm hai.

» Wuh kya?

2 / Sab se Ahm Bat: Rishta



Khuda Bap se rishta.
Log to Khuda ko farq farq samajhte hain.
Kuchh uski puja karke samajhte hain ki yih meri
madad karega. Is se age wuh sochte hi nahin.
Kuchh mante hi nahin ki aisi koi hasti hai.
Kuchh use bahut dir aur bahut azim samajhte
hain. Itna azim ki us ne hamen banakar is duniya
men rakh chhora hai.
In sochon men ek bat barabar hai.
» Wuh kya?
In men se kol nahin samajhta ki mera Khuda se
kot rishta hai.
Khudawand Isa ki soch farq thi. Us ne sab par
zahir kiya ki zindagi men sab se ahm bat Khuda se
rishta hai. Shagirdon ko alwida karke wuh rat ke
andhere men sath wale pahar par charh gaya. Yih
koi chhoti pahari ya tibba nahin tha. Us ilaqge ke
pahar tnche tnche hote hain.
Khudawand Isa yih apni khidmat ke dauran bar
bar kiya karta tha. Jab kabhi fursat milti to chupke

se apne shagirdon ko chhor kisi pahar par ya kisi
wiran jagah jata tha. Koi bhi sath nahin hota tha.
» Akele kyon?
Dua karne ke lie.
» Duad se kya murad? Jadi-mantar? Muraqaba?
Khuda ki zat par dhyan? Namaz? Puja?
Nahin. Yih insani soch hai. Am insan aisi soch
rakhta hai.
Isa Masih ne ek bar farmaya,

Dua karte waqt riyakaron ki tarah na
karna jo ibadatkhanon aur chaukon
men jakar dua karna pasand karte
hain, jahan sab unhen dekh saken. ...
Is ke bajae jab ti dua karta hai to
andar ke kamre men jakar darwaza
band kar aur phir apne Bap se dua kar
jo poshidagi men hai. Phir terd Bap
jo poshida baten dekhta hai tujhe iska
muawaza degi. (Matti 6:5-6)

Dekhen, Khudawand Isa ka Khuda se tallugq

anokha hai.

» Kistarah?
Wuh use Bap kahta hai. Yih bap ka rishta
hai. Aisa bap nahin jo dar duar shayad Dubai
men rahte hue paise kamane men laga rahe
magar apne bachchon par dhyan hi na de. Be-
shak wuh paise thik-thak kamae, bachchon ki
dhtimdham se shadiyan bhi karwae magar uska
un se koi khas talluq na ho.
Khudawand Isa wirani men islie jata hai ki dil
kholkar Khuda Bap se bat kare. Go us rat wuh
bahut thaka hua tha to bhi wuh ptri rat akele raha
taki bat karte karte halka ho jae, tazadam ho jae,
tagwiyat pae.
Kaisi bat!
Yih hai haqiqi dua, haqiqi parastish. Isi lie jab
ham Khuda ko pukarte hain, us se bat karte hain
to ‘ti’ kahna sab se munasib hai. ‘Td’ kahne se
ham zahir karte hain ki ham us ke nanhe bachche
hain jo dukh aur sukh ke har mamale men apne
hath uski taraf phailate hain. Tab alamon ka malik

jhukkar hamari haklati hui baten ghaur se sunta
hai. Hamari fikr karta hai.

Jab bachche chhote hote hain to man-bap un ke
dukh-sukh men sharik hote hainn. Ham har haklati
hui bat ghaur se sunte hain. Pahli bar khare
hue, pahla qadam rakha to ham khud uchhalkar
khushi manate hain. Pahle shahkar—koi taswir,
koi chhota-sa mitti se bana khilauna—man-bap
fakhr se uski tarif karte hain.

Dekho, hamara asmani Bap aise pyar se ham par
dhyan deta hai. Hamara kam jo bhi ho kuchh
nahin hai to bhi wuh fikr karta hai. Hamare sath
khushi manata hai, dukh khata hai. Dukh-sukh

men sharik.

Aur Shagird?
Taqriban tin baje rat ke waqt Khudawand Isa dua
se farigh hokar pahar se utra.
» Abwuh kya karega?
Shagird to kashti par sawar jhil ke bich men
pahunch gae hain. Yani do ya tin kilometer dur.

Un men wuh sukiin aur aram nahin hai jo un ke
ustad men is waqt hai. Wuh mushkil hi se kashti ko
age chala rahe the, kyonki sakht hawa un ke khilaf
chal rahi thi. Hawa ke har phunk se lahren barhti
ja rahi thin. Sawari bahut tang ho rahe the.
Achanak ek ne chikh mari, “Are, yih dekho! Yih
kya hai?”
Sab sakht ghabra gae. Lahron par chalte hue koi
chiz chal rahi hai, hamari taraf. Kabhi pani ki
wadi men utarti ojhal hoti, kabhi pani ke pahar par
charhti dikhti. Shagird thartharane lage. “Yih koi
bhiit hai.” Dar ke mare wuh chikhne-chillane lage.
Main hi Hun
Lekin yih kya awaz thi? Ek jani-pahchani awaz.
Ustad ki thos awaz. “Hausla rakho! Main hi han.
Mat ghabrao.”
Jo tafan shagirdon ke dilon men garaj raha tha
wuh ekdam tham gaya. Un ko nahin malim ki
yih kis tarah ho sakta hai lekin ustad pani par chal
raha hai. Yih janana kafi hai.

Jab Khudawand Isa farmata hai “Main hi han” tab
ham hausla rakh sakte hain. Ab tak tiifan chal raha
hai, hawa mukhalif hai lekin wuhi mere sath hai.
Ab ek shagird banam Patras bol utha. Patras kafi
joshila tha. Ustad ko dekhte hi us ke andar yih
jazba ubhar aya ki main bhi ustad ke sath pani par
chalna chahta hun. Kya ustad ne khud nahin kaha
tha ki jaise ustad waise us ke shagird? Wuh bola,
“Khudawand, agar ap hi hain to mujhe pani par
apne pas ane ka hukm den.”
Dhyan den, us ne nahin kaha ki main yih bhi kar
sakta hun. Us ne kaha, agar ap hi hain to mujhe
apne pas ane ka hukm den. Us ko pata hai ki yih
ustad ke kahne par hi ho sakta hai.
Khudawand Isa ne farmaya, “A.”

Al
Ab Patras ko pura yaqin hai ki wuh sachmuch pani
par chal sakta hai.
» Kyon?

Islie ki khud ustad ne apne pas ane kad hukm
diya.
Zindagi aur maut ki tGfani lahron par chalte waqt
hamen usi ke hukm ki zartrat hai. Wuh hukm jo
kahta hai ki a.
Tab Patras kashti se utarta hai. Wuh pani par
chalne lagta hai, ustad ki taraf. Wuh kitna khush
hai. Shayad kuchh fakhr bhi mahsis kar raha ho
ki main bhi pani par chal-phir sakta hun.
Lekin achanak wuh pani men dhansne lagta hai.
» Kyon?
Achanak use mahsts hota hai ki hay, meri halat
kitni nazuk hai. Lahron par chalte hue wuh
kabhi pani ke pahar par charhta kabhi wadi
men utarta hai. Pahle wuh taktaki bandhkar
ustad ko dekhta hai. Lekin ab use ekdam lahron
ka zor mahsis hota hai, aur wuh sakht ghabra
jata hai.
» Wuh kyon ghabrad jata hai?

Islie ki uski ankhen Khudawand Isa par lagi
nahin rahtin. Irdgird ke khatre uski tawajjuh
apni taraf khinch lete hain.
Jab ham Khudawand Isa ko taktaki bandhkar
dekhte hain, tab hi tifani pani par hamare qadam
thos rahte hain.
Patras se ghalati hoti hai. Lekin ek kam wuh
sahi karta hai. Wuh chilla uthta hai, “Khudawand,
mujhe bachaen!”

Mujhe Bachaen!
Tab ustad apna hath barhakar use pakar leta hai.
Sath sath wuh sidha asli bat chherta hai. Wuh
farmata hai, “Ai kametagad! Ta shak men kyon
par gaya tha?”
Shak Kya Hai?

» Tufan men thos gadam ki kunji kya hai?

Yih ki ham shak na karen. Iman rakhen ki wuh

hamen mahfiz rakh sakta hai. Us ko taktaki

bandhkar dekhen.
» Shak ka kyd matlab hai?

Dagmagana. Apne irdde men pakka na rahna.
Kabhi yih sochna kabhi wuh. Hichkichana.
Patras na sirf ustad ki taraf dekh raha tha balki
maujon ki taraf bhi. Islie wuh dagmagane laga.
Donon kashti par sawar ho jate hain. Tab hawa
ekdam tham jati hai.
Ustad ki maujudagi men hawa khud bakhud tham
jati hai.
Yaqinan Ap Wuhi Hain!
Tab shagirdon ne kaha, “Yaqinan ap Allah ke
Farzand hain!”
Sadiyon se Yahudi ek ane wale ke intazar men the
jo unhen najat de. Wuh jo al-Masih hoga. Wuh ek
anokhi aur lasani hasti hoga. Uska khas ikhtiyar
hoga. Us waqt mariz shafa aur andhe dekh paenge,
langare uchhalkar chal sakenge. Us se ek naya
zamana shuri hoga.
Us waqt ke nawishton men use Khuda ka Farzand

kaha gaya.

Ab ham nahin kah sakte ki shagirdon ko piri
samajh ai. Lekin ek bat un ki samajh men ai: yih
ki Khudawand Isa ko khas ikhtiyar, lasani quwwat
hai. Aisa ikhtiyar, aisi quwwat jo sirf aur sirf
Khuda ki taraf se ho sakti hai.

Injil, Matti 14:22-33

Is ke ain bad Isa ne shagirdon ko majbur kiya
ki wuh kashti par sawar hokar age niklen aur
jhil ke par chale jaen. Itne men wuh hujim
ko rukhsat karna chahta tha. Unhen khairbad
kahne ke bad wuh dua karne ke lie akela pahar
par charh gaya. Sham ke waqt wuh wahan
akela tha jabki kashti kinare se kafi dir ho gai
thi. Lahren kashti ko bahut tang kar rahi thin
kyonki hawa us ke khilaf chal rahi thi.

Taqriban tin baje rat ke waqt Isa pani par
chalte hue un ke pas aya. Jab shagirdon ne
use jhil ki satah par chalte hue dekha to unhon

12 / Injil, Matti 14:22-33



ne dahshat khai. “Yih koi bhiit hai,” Unhon ne
kaha aur dar ke mare chikhen marne lage.
Lekin Isa fauran un se mukhatib hokar bola,
“Hausla rakho! Main hi hin. Mat ghabrao.”

Is par Patras bol utha, “Khudawand, agar ap hi
hain to mujhe pani par apne pas ane ka hukm
den.”

Isa ne jawab diya, “A.” Patras kashti par se
utarkar pani par chalte chalte Isa ki taraf
barhne laga. Lekin jab us ne tez hawa par
ghaur kiya to wuh ghabra gaya aur dubne
laga. Wuh chilla utha, “Khudawand, mujhe
bachaen!”

Isa ne fauran apna hath barhakar use pakar
liya. Us ne kaha, “Ai kametaqad! Tt shak men
kyon par gaya tha?”

Donon kashti par sawar hue to hawa tham
gai. Phir kashti men maujid shagirdon ne use
sijda karke kaha, “Yaqinan ap Allah ke Farzand
hain!”

